
1.282 hitz
Euskal Herriko mitologiako pertsonaietan eta kondairetan oinarrituta, mendi inguruetan egiteko 40 ibilaldi proposamen eta haien argibideak jaso ditu Ibon Martinek gidaliburu batean.

Laminen eta jentilen bidetik

Irati Agirreazaldegi. Donostia

Sorginak, herensugeak, Tartalo, Basajaun, intxixuak, jentilak, laminak... euskal mitologian bat egiten dute guztiek; mitologian eta Euskal Herriko mendietako txokorik ezkutuenetan. Gordean dauden bazter eta pertsonaia horien inguruko kondairak agerian uzteko, Mitología Vasca: 40 rutas mágicas a pie (Euskal Mitologia: 40 ibilbide magiko oinez) liburua kaleratu du Travel Bug etxeak. «Euskal Herriko edozein txokotan aurki daiteke mitologia, eta mitologia gaietan oinarrituta parajerik magikoenak aurkitzea da liburuaren helburua; txokoen edertasunaz gozatzeko aukera emateaz gain, kutsu mitologikoarengatik ezagutzea merezi duten tokien berri ematea», dio liburuaren egile Ibon Martin kazetariak. 

Xarma eta misterioa duten txokoetan barrena ibiltzeko 40 ibilbide proposatu ditu liburuan. «Pentsatu nuen interesgarria izango zela leku horiek ibilaldien bidez ezagutzea, eta argibideak emanez prestatu dut liburua», dio Martinek.

Rutas para descubrir Euskal Herria (Euskal Herria ezagutzeko ibilbideak) bilduma egitean aurkitu zituen intxixu, Basajaun, Tartalo eta halako pertsonaien aipamenak, eta horrek piztu zion liburua egiteko gogoa. «Liburu didaktiko bat egin nahi nuen, era berean ibilaldi liburua izango zena».

Tokian tokiko jendearen ahotik jaso ditu kondaira gehienak. «Basozainek, artzainek, adinekoek... istorio asko kontatzen zituzten, eta aurrez Joxe Migel Barandiaranek egindako lana ere baliagarria izan zait», dio Martinek. 

Toponimian ere mitologiako erreferentziak aurki daitezke, eta askotan horiek izan ohi dira ibilaldiak egiteko abiapuntuak.

Pertsonaiak eta elezaharrak asko badira ere, batzuk maiz errepikatzen dira; laminak eta jentilak, esaterako. «Erreketan beti egon dira laminekin lotutako elezaharrak; asko, madarikazioekin lotuak. Laminari egunero esnea eramaten zion baserritarrari egun batean ahaztuz gero, baserri hori madarikatzen omen zuen laminak», azaldu du Martinek. Jentilak kristautasuna iritsi zenean federik ez eta modu paganoan bizi nahi zutenez mendira bizi izatera joandako gizonak zirela dio Martinek: «Ibarretan gelditu zirenek mito bihurtu zituzten eta erraldoi basatitzat hartu. Esaten zuten harriak botatzen zituztela. Beraz, menhir bat agertzen zen tokian, hura jentilek jaurtitako harri bat zela esan ohi zuten, eta haitzuloak jentilen eta Tartaloren bizilekutzat hartzen zituzten».

Pertsonaiei buruzko istorioak ez ezik, badira leku gorde horietan altxorrak daudela diotenak ere. «Batzuek diote mairuek gordetakoak direla; besteek, amalurraren opari direla. Kondairak dio hainbat menditan eguneko lehen edo azken eguzki izpiak markatzen duen tokian dagoela altxorra; edo argi egiten diola ardi bati eta hark apatxarekin lurra zulatzen duela altxorraren bila. Mito hori oso jende gutxik ezagutzen du, eta hori da, hain zuzen ere, liburuaren funtsa: ikastea gozatzen dugun bitartean», dio Martinek.

Familian edo lagunekin gozatuz ikasteko ibilaldi proposamenak dira. Ez dira ibilaldi luzeak, batez beste 8-9 kilometrokoak eta ez oso gogorrak. Liburuan jaso du ibilaldiaren atzean dagoen kondaira, eta, ondoren, ibilbidea bera nola egin azaldu du, maparekin eta argibideekin.

Beraz, ibilbide bat aukeratu eta kondairan murgilduta laminei, jentilei eta beste pertsonaiei segika pausoz pauso mendi ibilaldia egitea da hurrengo pausoa.
______________________________________________________________
Jentilen galtzada Zaldibia (Gipuzkoa)

Zaldibiatik Aralarko larreetarako sarrera da eta antzina Gipuzkoa Iruñearekin lotzen zuen bidea. Bazen jendea Zaldibiatik oinez abiatu, sanferminetara Iruñera joan eta dantzan ibili ondoren berriz oinez bueltatzen zena; hori guztia 24 orduren bueltan. Jentilek berebiziko indarra zuten bide horretan. Galtzada harlauza handiz dago eraikia, eta, kondairaren arabera, jentil indartsuek batetik bestera eskuz eramandako harriekin egina da. Bide horretan barrena joanez gero, Jentilarriko dolmenera hel daiteke, eta, diotenez, han daude lurperatuta azken jentilak. Galtzada pagadi baten erditik doa, inoiz amildegiaren ertzean, inoiz ikuspegi zabalarekin eta inoiz itxi-itxian. Jentilarrira iritsita Aralarko larreen eta borden bistaz gozatu ahal izango dute ibiltariek.

Zaldibian hasten da bidea, Olakosai aisialdi gunera autoan joanda. Lauza handiz osatutako galtzadan barrena Gaitzola iturria pasa eta Aitzarteko gainetik ikusten diren paisaiekin gozatu ondoren, Iturtxoko iturrira segitu behar da, betiere kontuan izanda bidegurutzean eskuineko bidea hartu behar dela. Arrantsaroko bordetara iritsitakoan amaituko da galtzada. Zuhaitz artean daude borda horiek, eta zuhaiztia atzean utzita, Jentilarriko dolmenera egingo du bideak. Ezkerrera jo eta aldapan gora Uiduiko bordetara iritsita, ibiltariak transhumantzia garaiko Euskal Herrira emango du pausoa.

Askorentzat bide ezezaguna da jentilen galtzada. Izan ere, Aralarrera joateko San Migeleko goardetxeko bidea aukeratzen du askok, baita Larraitzekoa ere. Ez da Txindoki, Balerdi eta halako mendietara doan bidea, baina Aralarko larreetara heltzeko eta ikuspegiaz gozatzeko bidea bai. Ibilbide erraza, hiru orduan egiteko modukoa.

_______________________________________________________________
Zezengorri Itxiña (Bizkaia)

Gorbeiaren magalean dago Itxiñako labirinto karstikoa, eta hango zaindari zen Zezengorri. Marik, Anboto ez ezik, bazituen beste hainbat bizileku, tartean Itxiña; eta Mari ez zegoenean, Zezengorrik zaintzen zuen. Begiluzeei sarrera debekatzeaz gain, iluntasunera harriak botatzen zituztenen aurka egitea zen haren lana. Egun, Itxiñara joanez gero, oraindik topa daiteke Zezengorririk; betizuak baitaude inguru hartan.

Pagomakurreko aisialdi gunetik hasiko da Itxiñarako ibilbidea. Atxulaorrerako seinaleei segi, eta, izei artean lehenengo eta mendi-mazelatik gero, Itxiñako labirintorako sarrerara iritsiko da bidea, harrizko arku ikusgarri batera. 

Sartu orduko hondoratutako lur zatia inguratu, eskumara hartu eta seinale gorriei eta berdeei jarraituta iristen da Supelegorreko kobara. Bidegurutzera itzuli eta ezkerrera joanez, Lezabaltzeko 40 metroko amildegira iritsiko da bidea. Gero, pago artetik larreetara iritsita, seinale gorriei segitu behar zaie Lexardiko bordara arte. Margo horiak kontuan hartuz, Kargalekuko muinoa erraz bereiz daiteke Gorostetako kareharrizko horma ikusita. Ezkerretara hartu eta Arrabako larreetan barrena, zuhaitz artetik joan daiteke bueltan Pagomakurrera.

_____________________________________________________________
Laminen termak Gamere (Zuberoa)

Gameren daude Laminen termak, Zuberoan, Arbaila mendilerroaren magalean. Lurretik ateratzen den ur-jarioak 34 graduko tenperatura du. Ur beroa izanik, laminen leku kutuna zen bainatzeko. Ura bero egonik, gune batzuetan bainatzeko aukera ere badago gaur egun. Antzina, zuberotarrak termetara joaten ziren, erreuma sendatzeko ona zelakoan, eta horiek ziren askorentzat opor egunak. 

Gamereko frontoian hasi, eta abeletxe baten parean eskumara jo behar da. Larreetan barrena doa erreka, eta neguan belarrari darion keari segika irits daiteke iturburura. Harizti batetik Okoiko Zilora iritsi, Urruti etxaldean eskuinera hartu eta harrizko bidetik egurrezko mahai eta eserlekuak dauden atsedenleku batera iritsiko dira ibiltariak. Han erabakiko dute aukerako hiru bideetatik zein hartu. Bederatzi kilometrokoak Oxibarko gainera eramango ditu. Beste bide bat Gamerera bueltan doa, eta zailagoa izan arren, iturriak, kobak eta bailarako herri txikiak ikusteko aukera ematen du. 

Asteburuan joan arren, apenas ibiliko den jenderik inguru lasai horietan; baina ez dago galtzeko arriskurik, Laminen Xenda seinaleztatuta baitago.

_______________________________________________________________
Mairulegorreta Murua (Araba)

Gorbeia mendiaren magalean dago Mairulegorretako koba, Arabako aldean, pago artean. Leize horretan zulo pila bat dago, urrezko txanponez osatutako altxorra han gordeta zegoen ustean herriko jendeak aitzurrekin hormak zulatzen zituztelako. Altxorraren jatorriari buruz ere asko dira usteak; batzuen esanetan, beti han egon izan da, eta mairuek ezkutatutakoa dela dio beste hainbatek. Gaur egun espeleologoek bisitatzen dute koba, eta linternekin joan eta hogei minutu oinez eginda, zezen-plaza deritzon galeria handi batera hel daiteke; bada kanpadendarekin joaten denik ere. Orain koba turistiko bihurtu nahi dute, baina haserrea sortu du asmoak espeleologoengan.

Muruan hasten da ibilbidea, Parke Naturalerako sarreran. Zubialde errekaren aldamenetik basoan sartu eta errota bat eta urmaelen gunea pasatuta, parkeko seinaleek gidatzen dute ibiltaria kobetara. Mairulegorretako pagaditik iristen da hara. Sorgindutako basoa dirudi, eta garai bateko ikazkinak gogorarazten ditu. 

_______________________________________________________________
Harrikulunka Beartzun (Nafarroa)

Arkaitz pisutsua dirudien arren, gainean salto eginez gero, kulunkatu egiten da Harrikulunka; eta hego haizea dagoen egunetan haizearen indarrez ere mugitzen da. Kondairak dio jentil batek Auza menditik jaurti zuela, Iruñeko katedrala suntsitzeko asmoz, baina patuak Baztan eta Aldude arteko mugara eraman zuela, Argibel mendiaren magalera. 

Elizondoko Beartzun baserri auzoan hasten da ibilbidea, eta mugazainen koartelaren hondakinak daude han historiaren lekuko. Marra zuri-horiei segika, Belaungo lepora iritsiko dira txangozaleak, pagadi bat igarota.

Marra gorriei kasu eginez, mugan barrena, Harrikulunkara iritsi eta maldan gora Argibelera jo behar da. Gero, mugarri batera doan hesiari segi, eta bidezidor batek G-11raino eramango ditu. Eskumatik, Alba mendiaren hegaletik beherako bidetik, autoentzako pista batera iritsi, eta eskumara jarraituz, ordubeteko jaitsiera dago erreka bat gurutzatu arte. Pistak berriz erreka pasatu arren, eskumako bidea hartu behar da eta harrizko bidean zehar herrira jaitsi. 13 kilometroko ibilaldia da, eta, gutxi gorabehera, bost ordu behar dira. Bidea aldapan gorakoa bada ere, zuhaitz arteko paisaiak arindu egiten du.

